
2021 - yil 28 - dekabr VI-31-104-3-52-K/21 Paxtakor tuman hokimligi

Toʼylar, oilaviy tantanalar, maʼraka va marosimlar oʼtkazilishini tartibga
solish tizimini yanada takomillashtirish toʼgʼrisida

Oʼzbekiston Respublikasi Oliy Majlisi Qonunchilik palatasi Kengashining
va  Oʼzbekiston  Respublikasi  Oliy  Majlisi  Senati  Kengashining  2019  yil  14
sentyabrdagi  “Toʼylar,  oilaviy  tantanalar,  maʼraka va  marosimlar  oʼtkazilishini
tartibga solish tizimini yanada takomillashtirish toʼgʼrisida”gi 2736-III/QQ-592-
III-son  Qoʼshma  qarori  ijrosini  taʼminlash  hamda  toʼylar,  oilaviy  tantanalar,
maʼraka va marosimlar  oʼtkazishni  ixchamlashtirish,  namunali  oilaviy tadbirlar
oʼtkazilishini  tashkil  etish  va  ushbu  masalada  targʼibot-tashviqot  ishlarini
kuchaytirish  hamda  doimiy  monitoringini  yoʼlga  qoʼyish  maqsadida  xalq
deputatlari  Paxtakor  tuman  Kengashi

Q А R O R Q I L А D I:

1. Oʼzbekiston Respublikasi Oliy Majlisi Qonunchilik palatasi Kengashining
va  Oʼzbekiston  Respublikasi  Oliy  Majlisi  Senati  Kengashining  2019  yil  14
sentyabrdagi  “Toʼylar,  oilaviy  tantanalar,  maʼraka va  marosimlar  oʼtkazilishini
tartibga solish tizimini yanada takomillashtirish toʼgʼrisida”gi 2736-III/QQ-592-
III-son Qoʼshma qarori maʼlumot va ijro uchun qabul qilinsin.

2. Toʼylar, oilaviy tantanalar, maʼraka va marosimlar oʼtkazilishini tartibga
solish toʼgʼrisidagi Nizom 1-ilovaga,

Xalq  deputatlari  Paxtakor  tuman  Kengashi  huzurida  Toʼylar,  oilaviy
tantanalar  maʼraka  va  marosimlar  oʼtkazilishini  muvofiqlashtirish  boʼyicha
komissiyasi  tuzilsin  va  uning  tarkibi  2-ilovaga  muvofiq  tasdiqlansin.

3. Paxtakor tuman sharoitidan kelib chiqib, osh berish marosimining vaqti

haftaning dushanba-juma kunlari soat 06:00 dan 09:00 gacha, haftaning shanba va
yakshanba kunlari soat 06:00 dan 11:00 gacha etib belgilansin.

4.  Oʼzbekiston Respublikasi  hududidagi  mavjud sanitariya-epidemiologik
vaziyatdan kelib chiqqan holda va aholi salomatligini muhofaza qilish maqsadida
toʼylar, oilaviy tantanalar, maʼraka va marosimlarni Oʼzbekiston Respublikasiga
koronavirusning kirib kelishi va tarqalishining oldini olish boʼyicha chora-tadbirlar
dasturini tayyorlash boʼyicha respublika maxsus komissiyasi qarorlari talablariga
qatʼiy rioya qilgan holda oʼtkazilishi taʼminlansin.

5.  Paxtakor  tumani  hokimining  birinchi  oʼrinbosari  (SH.SHodmonov),
tuman  madaniyat  boʼlimi  (D.Mamadiev):

toʼylar, oilaviy tantanalar, maʼraka va marosimlarni milliy qadriyatlarga mos
tarzda  ixcham  va  kamxarj  oʼtkazishga  erishish  uchun  sanʼatkorlar  tomonidan
xizmatlar koʼrsatilishini tartibga solish choralarini koʼrsin.

6. Paxtakor tumani ichki ishlar boʼlimi boshligʼi (E.Axmedov):

toʼylar,  oilaviy  tantanalar,  maʼraka  va  marosimlar  oʼtkazilishida  jamoat
tartibi  va  yoʼl  harakati  xavfsizligini  taʼminlash  hamda  fuqarolar  xavfsizligiga
jiddiy xavf solishi mumkin boʼlgan koʼngilsiz holatlarning oldini olish choralarini
doimiy ravishda koʼrib borsin.

7. Tuman bosh imom xatibi (A.Alimov):

toʼylar,  oilaviy  tantanalar,  maʼraka  va  marosimlar  davomida  muqaddas
dinimiz talablariga zid boʼlgan turli odat va rasm-rusumlar oʼtkazilishining oldini
olish  boʼyicha  qoʼshimcha choralarni  koʼrsin,  bu  borada diniy  tashkilotlarning
vakolatli vakillari masʼuliyatini yanada kuchaytirsin.

8.  Xalq  deputatlari  Paxtakor  tuman  Kengashi  huzurida  Toʼylar,  oilaviy
tantanalar,  maʼraka  va  marosimlar  oʼtkazilishini  muvofiqlashtirish  boʼyicha
komissiyasi, tuman IIB boshligʼi (E.Axmedov) va tuman hokimining Mahalla va
oilani  qoʼllab-quvvatlash  masalalari  boʼyicha  oʼrinbosari  (A.Salomov)  bilan
birgalikda Nizom talablaridan kelib chiqib, toʼylar, oilaviy tantanalar, maʼraka va
marosimlarni  tashkil  etish  va  oʼtkazishda  ichki  ishlar  organlari  profilaktika
inspektorlari  hamda mahalla  fuqarolari  yigʼinlari  raislarining faoliyatini  tashkil
etish choralarini koʼrsin.

9. Paxtakor tuman hokimligi matbuot xizmati (R.Qurbonov):

Ommaviy  axborot  vositalari  va  ijtimoiy  tarmoqlarda  toʼylar,  oilaviy
tantanalar, maʼraka va marosimlarni oʼtkazish tartibiga rioya etilishi holati, urf-
odatlarimiz va anʼanalarimizning haqiqiy mohiyati hamda ahamiyatini keng yoritib
borish, aholi orasida targʼibot-tashviqot ishlarini tizimli tashkil etish tavsiya etilsin.

Mazkur  qaror  “Paxtakor  hayoti”  gazetasida  eʼlon  qilinishi  va  tuman
hokimligining  rasmiy  veb-saytiga  joylashtirilishi  taʼminlansin.

10.  Xalq deputatlari  Paxtakor  tuman Kengashi  huzurida Toʼylar,  oilaviy
tantanalar,  maʼraka  va  marosimlar  oʼtkazilishini  muvofiqlashtirish  boʼyicha
komissiyasi  toʼylar,  oilaviy  tantanalar,  maʼraka  va  marosimlar  oʼtkazilishining
doimiy monitoringini amalga oshirib borsin va uning natijalariga koʼra tegishli
takliflarni xalq deputatlari tuman Kengashiga kiritib borsin.

11.  Xalq  deputatlari  Paxtakor  tuman  Kengashi  ushbu  Qarorning  ijrosi
yuzasidan  yil  yakunlari  boʼyicha  xalq  deputatlari  Jizzax  viloyat  Kengashiga
axborot kiritib borsin.

12. Mazkur qarorning ijrosini nazorat qilish xalq deputatlari Paxtakor tuman
Kengashining doimiy komissiyalari zimmasiga yuklatilsin.

13. Ushbu qaror qabul qilingan kundan kuchga kiradi. 

Сессия раиси Ш.Каримов

Халқ депутатлари Пахтакор туман
Кенгашининг

2021 йил 28 декабрдаги
VI-31-104-3-52-K/21-сон қарорига

1-илова

Toʼylar, oilaviy tantanalar, maʼraka va marosimlar oʼtkazilishini tartibga
solish toʼgʼrisidagi

NIZOM

1-bob. Umumiy qoidalar

1.Ushbu  Nizom  toʼylar,  oilaviy  tantanalar,  maʼraka  va  marosimlarni
oʼtkazish bilan bogʼlik munosabatlarni tartibga soladi hamda xalqimizning milliy
urf-odatlari, maʼnaviyati, madaniyati, anʼanalari va qadriyatlarini hurmat qilishga,
jamoat  tartibini  saqlashga,  fuqarolarning  huquqlarini  himoya  qilishga,  oilaviy
tadbirlarni  oʼtkazishda  shuhratparastlik,  dabdaba  va  isrofgarchilikning  oldini
olishga  karatilgan.

Mazkur Nizom Paxtakor tumanida oʼtkaziladigan rasmiy marosimlar, davlat
va  jamiyat  oldidagi  buyuk  xizmatlariga  ega  shaxslarni  xotirlash  va  yubiley
munosabatlari  bilan  boʼlib  oʼtadigan,  shuningdek,  davlat  idoralari,  korxona  va
muassasalarning  tashkil  etilgan  kuni  bilan  bogʼlik  tadbirlarga  nisbatan  tatbiq
etilmaydi.

2. Toʼylar, oilaviy tantanalar, maʼraka va marosimlar oʼtkazilishini tartibga
solishda ijtimoiy adolat va qonuniylik, milliy urf-odat va qadriyatlarga sodiqlik,
boshqa din va millat vakillarining urf-odatlarini hurmat qilish hamda jamoatchilik
fikrini inobatga olish tamoyillariga rioya etiladi.

2-bob. Toʼylar, oilaviy tantanalar, maʼraka va marosimlarni oʼtkazish
tartibiga quyiladigan umumiy talablar

3.Toʼylar, oilaviy tantanalar, maʼraka va marosimlar faqat bir kun (dafn etish
marosimi bundan mustasno) soat 06:00 va 23:00 oraligʼida oʼtkaziladi. Paxtakor
tumani  sharoitlaridan  kelib  chiqib,  Xalq  deputatlari  Paxtakor  tuman  Kengashi
tomonidan tuman hududida osh berish marosimi vaqti soat 06-00 dan 14-00 gacha
oraliqda oʼtkazilishi belgilanadi.

Soat 23:00 dan keyin toʼylar, oilaviy tantanalar, maʼraka va marosimlarni
davom ettirishga yoʼl qoʼyilmaydi.

Toʼylar,  oilaviy  tantanalar,  maʼraka  va  marosimlarda  200  nafargacha,

mazkur tadbirlar munosabati bilan osh berish marosimida 250 nafargacha kishi
qatnashadi.

Qoʼshaloq toʼylarda 250 nafargacha, u bilan bogʼliq, osh berish marosimida
300 nafargacha kishi qatnashishi mumkin.

Dafn  etish  va  motam  marosimlari  koʼpi  bilan  uch  kun  mobaynida
cheklanmagan miqdordagi fuqarolar ishtirokida oʼtkazilishi mumkin, osh berish
marosimi bundan mustasno.

4. Toʼylar, oilaviy tantanalar, maʼraka va marosimlarni oʼtkazishda:

toʼy oʼtkazuvchi shaxslar toʼydan kamida bir hafta oldin yashash joyidagi
fuqarolarning oʼzini oʼzi boshqarish organlarini xabardor qilishi;

nikohni davlat roʼyxatidan oʼtkazish, kelin-kuyovning toʼyxonaga kelishi va
ketishi  bilan  bogʼliq  oilaviy  tadbirlarda  3  tadan  koʼp  boʼlgan  yengil
avtomashinadan  yoki  jamoat  xavfsizligiga  taxdid  soluvchi  boshqa  transport
vositalaridan  foydalanmaslik;

toʼylar,  oilaviy  tantanalar,  maʼraka  va  marosimlarda  pulli  avtotransport
xizmati  litsenziyaga ega boʼlmagan tashuvchilar  tomonidan koʼrsatilishiga yoʼl
qoʼymaslik,  toʼy  egalarining  shaxsiy  avtomashinalaridan  hamda  homiylar
yordamida  jalb  etilgan  avtotransport  vositalaridan  foydalanilgan  hollar  bundan
mustasno;

shuhratparastlik, dabdababozlik va isrofgarchilikka yoʼl qoʼymaslik;

mahallalardagi ijtimoiy-maʼnaviy muhit barqarorligiga putur yetkazmaslik,
jamiyatda shakllangan odob-axloq qoidalariga qatʼiy amal qilish talab etiladi.

5.  Toʼylar,  oilaviy  tantanalar,  maʼraka  va  marosimlarda  diniy  mavzuda
maʼruza koʼzda tutilgan boʼlsa, ushbu maʼruza diniy tashkilotning vakolatli vakili
tomonidan oʼqiladi.

6. Toʼylar, oilaviy tantanalar, maʼraka va marosimlarda lidenziyalanadigan
faoliyat turidan foydalanilgan takdirda, litsenziyali xizmat koʼrsatadigan jismoniy
va yuridik shaxslar toʼyxona, kafe, restoran maʼmuriyatiga va ushbu xizmatdan
foydalanuvchilarga bu kabi xizmatlarni koʼrsatishga ruxsat beruvchi litsenziyaning
nusxasini takdim etadi.

7. Milliy anʼanalarga yot, odob-axloq qoidalariga zid boʼlgan turli shoularni,
ortiqcha vaqt va harajat talab kiladigan toʼylar, oilaviy tantanalardan oldingi, tadbir

davomidagi  va  undan  keyingi  qoʼshimcha  rasm-rusumlarni  (“kelin  navkari”,
“chorlar”, “ota koʼrdi”, “sep yoydi”, “quda chaqirdi”, “kuyov chaqirdi”, “kelin
chaqirdi”,  “togʼora  yuborish”,  “pul  sochish”  va  hokazolarni)  oʼtkazishga  yoʼl
qoʼyilmaydi.

Dafn etish va motam marosimlari bilan bogʼliq ortiqcha tadbirlarni (“etti,
“payshanbalik”, “yigirma”, “qirq”, “yil oshi”, “pul tarqatish”, “mato ulashish” va
hokazolarni) oʼtkazishga yoʼl qoʼyilmaydi.

8. Toʼyxona, kafe va restoranlarda toʼylar, oilaviy tantanalar, maʼraka va
marosimlarni oʼtkazishda:

toʼylar,  oilaviy  tantanalar,  maʼraka  va  marosimlar  ishtirokchilari  soniga,
ularni oʼtkazish vaqtiga qatʼiy rioya etish;

atrofda  yashovchi  aholining  tinchligi  va  osoyishtaligini  hamda  maishiy
shovqinga  qarshi  kurash  boʼyicha  qonun  hujjatlarida  belgilangan  talablarni
buzmaslik;

oziq-ovqat mahsulotlari sifat sertifikati talablari darajasida boʼlishi hamda
sanitariya-gigiena qoidalariga rioya etish lozim.

9.  Toʼyxona,  kafe  va  restoranlarda  50  va  undan  ortiq  shaxs  ishtirokida
toʼylar,  oilaviy  tantanalar,  maʼraka  va  marosimlar  oʼtkazish  uchun  tadbir
oʼtkazuvchi shaxs hamda toʼyxona, kafe va restoran rahbari oʼrtasida shartnoma
tuziladi. Shartnomada tomonlarning huquq va majburiyatlari, ish va xizmat turi,
toʼlov,  xarajatlar  miqdori,  tadbir  ishtirokchilari  soni,  muddati  hamda amaldagi
qonun hujjatlarida belgilangan boshqa talablar koʼrsatiladi.

Toʼylar, oilaviy tantanalar, maʼraka va marosimlarda sanʼatkorlar (xonanda,
sozanda, raqqosa, boshlovchi, soʼz ustasi, fotograf va boshqalar) qonun hujjatlariga
muvofiq shartnoma asosida xizmat koʼrsatadi.

Toʼylar,  oilaviy tantanalar,  maʼraka va marosimlarda ikki  nafardan ortiq
xonandaning (guruhning) xizmat koʼrsatishiga yoʼl qoʼyilmaydi.

10. Toʼyxona, kafe va restoranlar maʼmuriyati toʼylar,  oilaviy tantanalar,
maʼraka va marosimlar oʼtkazilayotganda xavfsizlik choralarini taʼminlashi shart.

11. Ushbu Nizomning 3, 4-bandlarida, 8-bandining uchinchi va toʼrtinchi,
xatboshilarida, 9-bandining ikkinchi, uchinchi xatboshilarida, 10-bandida nazarda
tutilgan  qoidalar  xonadonlarda  (guzarlarda)  tashkil  etiladigan  toʼylar,  oilaviy

tantanalar, maʼraka va marosimlarga ham tatbiq etiladi.

3-bob. Toʼylar, oilaviy tantanalar, maʼraka va marosimlarni oʼtkazishda
jamoatchilik va davlat organlarining ishtiroki

12. Xalq deputatlari Paxtakor tumani Kengashi Toʼylar, oilaviy tantanalar,
maʼraka  va  marosimlar  oʼtkazilishini  muvofiqlashtirish  boʼyicha  komissiya
(bundan  buyon  matnda  Komissiya  deb  yuritiladi)si,  tuman  mahalla  va  oilani
qoʼllab-quvvatlash  boʼlimi,  tuman  “Nuroniylar”  jamoatchilik  Kengashi,
Respublika Maʼnaviyat va maʼrifat markazi tuman boʼlinmasi, Paxtakor tumani
bosh  imom-xatibi,  Oʼzbekiston  Yoshlar  ittifoqi  Paxtakor  tuman  Kengashi  oʼz
vakolatlari doirasida tumanda toʼylar, oilaviy tantanalar, maʼraka va marosimlar
oʼtkazilishi ustidan jamoatchilik nazorati tashkil etilishini taʼminlaydi.

13. Komissiya:

toʼylar,  oilaviy  tantanalar,  maʼraka  va  marosimlar  oʼtkazilishi  ustidan
jamoatchilik nazoratini tashkil etadi, shuningdek, bu borada monitoringni amalga
oshiradi;

 keng  jamoatchilik  fikrini  oʼrgangan  holda  toʼylar,  oilaviy  tantanalar,
maʼraka  va  marosimlarni  oʼtkazishga  oid  qonun  hujjatlarini  takomillashtirish
boʼyicha takliflar ishlab chiqadi;

toʼylar,  oilaviy  tantanalar,  maʼraka  va  marosimlarni  ixcham,
isrofgarchiliksiz va belgilangan talablar asosida oʼtkazish boʼyicha aholi oʼrtasida
targʼibot ishlarini olib boradi hamda oʼrnatilgan tartibga rioya etmagan fuqarolarni
mahalla fuqarolar yigʼiniga taklif qilgan holda jamoatchilik oʼrtasida muhokama
qiladi.

14. Paxtakor tumani mahalla va oilani qoʼllab-quvvatlash boʼlimi, tuman
“Nuroniylar” jamoatchilik Kengashi:

toʼylar, oilaviy tantanalar, maʼraka va marosimlarni oʼtkazish bilan bogʼliq
milliy qadriyatlarga, axloq qoidalariga zid boʼlgan marosimlar, nomaqbul odatlar
va ularning salbiy oqibatlari toʼgʼrisida tushuntirish ishlarini olib borishi va tegishli
tavsiyalar berishi;

toʼy  egalari  tomonidan  sodir  etiladigan  milliy  urf-odat  va  anʼanalarni
mensimaslik,  shuhratparastlik,  isrofgarchilik  kabi  xatti-xarakatlar  ustidan
jamoatchilik  nazoratini  oʼrnatishi,  tegishli  talablarga  rioya  etilmagan holatlarni
jamoatchilik muhokamasiga olib chiqishi;

toʼylar,  oilaviy  tantanalar,  maʼraka  va  marosimlarni  ixcham,  keng  aholi
manfaatlarini,  milliy  qadriyat  va  anʼanalarni  hisobga  olgan  holda,  ijtimoiy
tabaqalanishga  yoʼl  qoʼymasdan  oʼtkazish  boʼyicha  jamoaviy  suhbatlar  tashkil
etishi;

hududda  oʼtkazilishi  rejalashtirilgan  har  bir  oilaviy  tadbirdan  xabardor
boʼlishi, uning oʼtkaziladigan joyi, ishtirokchilar soni boʼyicha maʼlumotga ega
boʼlishi;

toʼylar,  oilaviy  tantanalar,  maʼraka  va  marosimlardan  oldin  va  keyin
oʼtkaziladigan  ortiqcha  rasm-rusum va  marosimlarning  oldini  olish  choralarini
koʼrishi lozim.

15. Respublika Maʼnaviyat va maʼrifat markazi tuman boʼlinmasi: toʼylar,
oilaviy tantanalar, maʼraka va marosimlarda milliy qadriyatlarimizga yot boʼlgan
“ommaviy  madaniyat”  unsurlari  namoyon  boʼlishining  oldini  olish  maqsadida
muntazam maʼnaviy-maʼrifiy targʼibot ishlarini olib borishi;

ommaviy axborot vositalari va ijtimoiy tarmoqlar orqali namunali toʼylar,
oilaviy  tantanalar,  maʼraka  va  marosimlar  haqida  jamoatchilik  fikrini
shakllantirishi,  ijtimoiy  roliklar  yaratishi,  uslubiy  qoʼllanmalar  va  targʼibot
materiallari  tayyorlashi;

mahalliy  hokimliklar  bilan  hamkorlikda  FHDYo  idoralarida  nikohdan
oʼtayotgan  kelin-kuyovlarga  oila  maʼnaviyati,  axloqi  va  ajdodlarimizning
mustahkam oila haqidagi oʼgitlari bayon qilingan maʼlumotlar, kitoblar va boshqa
materiallar berib borish amaliyotini yoʼlga qoʼyishi lozim.

16. Paxtakor tumani mahalla va oilani qoʼllab-quvvatlash boʼlimi:

toʼylar, oilaviy tantanalar, maʼraka va marosimlar oʼtkazishni rejalashtirgan
oila vakillari  bilan,  ayniqsa,  nikohning ilk davrlarida er-xotin va ularning ota-
onalari oʼrtasidagi munosabatlarni mustahkamlash borasida suhbatlar tashkil etishi;

xotin-qizlarga toʼylar, oilaviy tantanalar, maʼraka va marosimlarni kamxarj
kilib oʼtkazishni, ularda ortiqcha isrofgarchilikka berilish oila iqtisodiga va yosh
oilaning mustahkamligiga salbiy taʼsir koʼrsatishini hayotiy misollar orqali keng
tushuntirishi;

“Ota-onalar  universiteti”  mashgʼulotlarida  sarpo,  buyum  yigʼishga  ruju
qoʼyish,  oila  byudjetini  notoʼgʼri  rejalashtirish  va  boshqa  nosogʼlom  orzu-
havaslarning  salbiy  oqibatlarini  tushuntirishi  lozim.

17. Oʼzbekiston yoshlar ittifoqi Paxtakor tumani Kengashi:

turmush qurish arafasida turgan yoshlar bilan ijtimoiy-psixologik suhbatlar
uyushtirishi, ularni oilaviy hayotga tayyorlashi, toʼylar, oilaviy tantanalar, maʼraka
va marosimlarni ixcham va isrofgarchiliksiz oʼtkazish boʼyicha targʼibot ishlarini
olib borishi;

yoshlar  oʼrtasida  urf  boʼlayotgan  “ommaviy  madaniyat”,  “sevgi  tarixi”,
kimmatbaho  mashinalar  korteji  va  boshqalarning  salbiy  oqibatlarini  koʼrsatib
beradigan ijtimoiy roliklar va filьmlar, badiiy asarlar bilan tanishishni targʼib qilish
tadbirlarini amalga oshirishi lozim.

18. FHDYo organlari:

nikohdan oʼtish maksadida ariza bergan shaxslar hamda ularning ota-onalari
bilan yashash joylarida, mahallada suhbatlar uyushtirishi, ularga nikohdan oʼtish
tartib-taomillari,  toʼy  marosimlarini  kamxarj  va  ixcham  oʼtkazish  boʼyicha
tushuntirish  berishi;

mahalliy  davlat  hokimiyati  va  boshqa  tashkilotlar  bilan  birgalikda  din
ulamolari, tibbiyot xodimlari, psihologlar ishtirokida “Yosh kelin-kuyovlar klubi”,
“Oila maktab”, “Qudalar suhbati” kabi kurslar tashkil qilishi;

nikohdan oʼtish  haqidagi  arizani  roʼyxatdan oʼtkazgandan soʼng uch ish
kunida nikohlanuvchi shaxslar yashayotgan mahalla fuqarolar yigʼinini bu hakda
xabardor qilishi lozim.

19. Ichki ishlar organlari  profilaktika inspektori fuqarolarning oʼzini oʼzi
boshqarish organlari bilan birgalikda fuqarolar oʼrtasida toʼylar, oilaviy tantanalar,
maʼraka va marosimlarni ixcham va kamxarj oʼtkazishga, jamiyatda kabul qilingan
xulk-atvor  normalari  va  qoidalarini  aholi  ongiga  singdirishga,  toʼylar,  oilaviy
tantanalar,  maʼraka  va  marosimlarning  shuxratparastlik  va  dabdaba  bilan
oʼtkazilishining oldini olishga qaratilgan aniq va maqsadli profilaktik tadbirlarni
tashkil etishi, shuningdek bunday tadbirlar davomida jamoat tartibini taʼminlashi
lozim.

Toʼyxona,  kafe  va  restoranlar  maʼmuriyati  rejalashtirilayotgan  toʼylar,
oilaviy tantanalar, maʼraka va marosimlar haqida ushbu tadbirlar oʼtkazilishidan
kamida ikki kun oldin tegishli hududdagi ichki ishlar organiga yozma ravishda
xabar berishi lozim.

 20. Xalq deputatlari Paxtakor tumani Kengashi toʼylar, oilaviy tantanalar,

maʼraka  va  marosimlarni  oʼtkazishga  oid  qonun  hujjatlari  ijro  etilishi  ustidan
doimiy deputatlik nazoratini amalga oshiradi.

Deputatlik  nazorati  natijalari  boʼyicha  maxalliy  urf-odatlar,  milliy
anʼanalardan kelib chiqib, xalq deputatlari Paxtakor tuman Kengashi tomonidan
ushbu  Nizom  doirasida  tegishli  tuman  hududidagi  toʼylar,  oilaviy  tantanalar,
maʼraka  va  marosimlarni  oʼtkazish  bilan  bogʼliq  boshqa  qoʼshimcha  talablar
hamda tavsiyalar belgilanishi mumkin.

Халқ депутатлари Пахтакор туман
Кенгашининг

2021 йил 28 декабрдаги
VI-31-104-3-52-K/21-сон қарорига

2-илова
Тўйлар, оилавий тантаналар, маърака ва маросимлар ўтказилишини

мувофиқлаштириш бўйича туман комиссияси
ТАРКИБИ

№ Фамилияси, исми Лавозими
1 А.Саломов Туман ҳокимининг ўринбосари-маҳалла ва оилани

қўллаб-қувватлаш бўлими бошлиғи, туман
комиссияси раҳбари

2

Д.Шоназарова Туман ҳокимининг Хотин-қизлар бўйича
маслаҳатчиси, маҳалла ва оилани қўллаб-қувватлаш
бўлими бошлиғининг биринчи ўринбосари, туман
комиссияси раҳбари ўринбосари

3 Н.Шукурова Туман Халқ таълими бўлими мудири, туман
комиссияси раҳбари ўринбосари

4 Д.Мамадиев Туман Маданият бўлими мудири
5 Д.Норбоев Туман тиббиёт бирлашмаси  раҳбари
6 А.Эргашев Туман солиқ инспекцияси раҳбари
7 Ж.Исломов Туман Адлия бўлими раҳбари
8 А.Алимов Ўзбекистон мусулмонлари идораси туман вакили
9 М.Ботиров Туман Савдо-саноат палатаси раҳбари
10 Э.Ахмедов Туман ИИБ бошлиғи
11 М.Тўхташева “Пахтакор ҳаёти” газетаси бош муҳаррири
12 А.Бўтаев Ўзбекистон Ёшлар иттифоқи туман Кенгаши раиси
13 А.Очилов Туман маънавият ва маърифат маркази раҳбари

14 Ш.Нормаҳаматов Маҳалла ва оилани қўллаб-қувватлаш бўлими
бошлиғининг ўринбосари,  туман комиссияси котиби

15 Лавозими бўйича Туман ҚФЙ ва МФЙ раислари


